
¿He aha te kori?

Te ŋā poki e vānaŋa nei a roto i te kori, pē ira 'ā e koa nei, e rova'a nei te 
aŋi-aŋi i te me'e o te henua, pē ira 'ā he ma'a i te me'e hauha'a o te 
taŋata, te haka tere iŋa o rāua 'i roto i te rāua kāiŋa, mo haka aŋi-aŋi i te 
rāua ŋāro'a, i te rāua me' haŋa, 'e te rāua me'e kore.   

He mana o te ŋā poki, mo rara hai koa i te me'e ta'ato'a o muri i a ia, o te 
kona hahine ki a ia.¡'Ina e tahi kope hāpī mo kori o te poki, hoko tahi nō 
e ha'amata ena te kori mai te poreko iŋa!  E nui-nui e oho mai era te 
poki, he mono i te huru o te kori, e te huru o te aŋa haŋa mo aŋa, 'ata reka 
ki a ia. He kona riva-riva mau nō e tahi, te me'e haŋa mo u'i e te pā'ari, mo 
kori o te poki pahe aŋa 'ā'ana paurō te mahana.

¿O te aha te kori i ai ai he me'e hauha'a mo te ŋā poki? 

Me'e hauha'a he kori mo rāua, 'i roto i te kori a rāua e rova'a nei te  aŋi-aŋi 
'e e haka aŋa tahi nei i te me'e hauha'a mo te rāua ora. ¡Me'e riva-riva he 
kori!

Te hā'aura'a; mo haka teka-teka o te poki 'i ruŋa i te 'āpapa, mo tōtoro, 
mo eke a ruŋa i te ara, mo eke ki ruŋa i te tumu 'o mo rere-rere pahe rana, 
he aŋi-aŋi he oho e te poki i te rauhuru me'e mo riva o tō'ona hakari mo 
aŋa. Hai ŋā aŋa riki-riki nō nei, te poki he ŋāroa i roa hē tō'ona pūai, 'e he 
riva a ia mo haka ora.

¿Pē hē e kori nei te ŋā poki tane 'e te ŋā poki 
vahine?
Te kori e haka mākenu 'e e rara hai me'e haka roŋo o te hakari

Te kori nei, 'o te ŋā poki e hapai nō 'ā, e haka mākenu-kenu te hakari koia 
ko te haka ŋē i te re'o, te hā'aura'a: he u'i i te rāua rima, he 
'omo-'omo i te maŋa-maŋa, he kori hai re'o (ŋē iŋa o te re'o mai roto i te 
ŋuruhara, 'e hai ŋutu), e haka mākenu-kenu hai me'e pākeke-keke e tau e 
haka reva-reva e tahi kona, 'e te tahi me'e. Ki ha'amata ki ha'ere, he 
mākenu-kenu mo kori, mo u'i, mo to'o, mo mātaki, mo puru i te rauhuru 
me'e, he eke 'o he topa te ara, he piko, 'e he ha'ere, he tāhuti, he rere, he 
tono; koia ko te take'a te oho o te riva-riva mo haka mākenu-kenu i te 
hakari (pū'oko, tumu, rima, va'e-va'e, rima-rima).     

Te kori haka 'atu hai rua me'e 
Te kori nei, he u'i i te mana o te poki mo haka 'atu hai rua me'e ana kori, 
te hā'aura'a he kori hai 'avahata e tahi, mo te pere'oa, hai pēntara mo 
manu 'aurī, hai pēpē mo poki 'iti-'iti e tahi, hai me'e mo haka pura i te 
tereata mo makini vānaŋa. He kori tako'a i te tahi huru o te kori, 
pa he kori i te mama, pahe paiheŋa, pahe hoi) 'e te tahi rō atu. Te me'e 
hauha'a o te ŋā kori nei, he ŋā me'e era o te poki e haka aŋa era mo haka 
'ite mai mo te aha; hai huru o te kori e take'a mai era te haka aŋa i te rāua 
mana'u 'e i te rāua vānaŋa, koia ko te haka 'atu te oho i te haka tere iŋa o 
te hua'ai, 'o o te kona noho o rāua.

He haka tika mo hā'ū'ū ki te hua'ai

Te kori e 'āpapa 

Te kori nei, e riva nō mo 'āpapa, 'o mo haka eke-eke, 'o mo haka 
piri-piri, 'o mo haka ra'u-ra'u, hai rauhuru me'e ana aŋa. Te hā'aura'; mo aŋa o 
te poki i te hare 'āpapa a ruŋa, e riva nō mo haka eke-eke hai 'avahata, mo haŋa 
mo aŋa i te tren, he haka ra'u-ra'u hai 'avahata 'arīŋa poto tika, e riva nō mo haka 
piri-piri hai 'avahata paratiko, 'o hai 'avahata karetone, 'e hai te tahi huru o te 
me'e tano mo te aŋa nei mo te ŋā poki.

E u'i ana riva mo aŋa e tahi kona o te hare, mo kori 'e mo hāpa'o o 
te poki i tā'ana tao'a kori.

Ka haka reka te poki mo haŋa mo kori, e mo'a te me'e haŋa mo 
kori, e mo'a te rāua mana'u 'e te rāua mana'u haka topa i te hora 
era mo kori.

E hokorua te poki i te hora era e kori 'ā, 'ina ko kī-kī te me'e mo aŋa. 
E riva nō mo kī i te 'īŋoa o te me'e aŋa, te hā'aura'a: “e aŋa 'ā a koe 
e tahi tore”, “ko haka uru 'ā a koe i te kahu o te pēpē”, te tahi atu 
me'e.

'Ina he tūete 'o he me'e kori mo te poki tane 'o mo te poki 
vahine…ta'ato'a he tūete, 'e e riva nō mo kori hai me'e haŋa e te 
poki.

'INA KO REHU:   

Te kori, he riva nō mo haka aŋa i te mana'u o te ŋā poki, mo haka 'atu i te 
rauhuru me'e, 'e mo aŋi-aŋi i te rāua mana 'o i te rāua me'e pūai mo haka 
tere, koia ko te haka take'a i te rāua me'e ŋaro'a 'e pē hē te rāua haka 
aŋi-aŋi iŋa i te me'e ta'ato'a o te ao. 'I roto i te kori o te poki, ta'e e haka tika 
e tahi kope, he rova'a he oho e ia i te aŋi-aŋi 'e i tō'ona pūai 'o i tō'ona mana 
mo te aŋa e tahi.

'E ko ta'e aŋa rahi, mo hokorua 'e mo kori i te hora haŋa o te poki, te me'e 
hauha'a he 'ite pē nei; 'i roto i te kori te poki e haka take'a e oho nei i te 
me'e ŋāro'a, e aŋi-aŋi e oho nei i te rauhuru me'e take'a, 'o ira te hauha'a 
mo hokorua 'e mo haka reka, mo haka haŋa i a ia mo kori.

E haka pūai te kori mo te ŋā poki, e haka pohe mo 
aŋi-aŋi o ruŋa i te rauhuru me'e mo kori, 'e o ruŋa 
i te me'e hahine ki te kona kori, he 'ui-'ui ki te poki, 
te hā'aura'a: ¿He aha ta'a me'e take'a? ¿He aha 
ta'a me'e o rā? ¿O te aha e me'e era pē rā…?

Ka u'i ka haka tano te hora mo u'i i te tere'ata, mo 
vānaŋa 'o mo kori hai mākini vānaŋa, te tahi atu 
me'e, e te ŋā poki, ka haka pohe mo haŋa ki te 
tahi me'e mo kori, ki te tahi kona, te hā'aura'a; e 
riva nō mo kori 'i roto i te 'umu (e hāpa'o te poki 'o 
vera), he kori hai rauhuru me'e o roto, “he aŋa i te 
pahu mo haka taŋi i te peho”, e he u'i-u'i i te 
rauhuru me'e o roto i te 'umu, he vae, he haka 
taka-taka, he 'āpapa mai te nui-nui ki te 'iti-'iti, 'o 
he huri mai te 'iti-'iti ki te nui-nui.


